
Mae Croatia yn dîm 
rhyngwladol llwyddiannus 
dros ben. Fe gyrhaeddon nhw 
rownd gynderfynol Cwpan y 
Byd yn 2022, a dod yn drydydd 
yn y pen draw. Roedden nhw 
hefyd yn ail yn 2018, felly mae 
talcen caled yn ein hwynebu 
ni. Ymhlith sêr y 10 mlynedd 
ddiwetha mae Luka Modrić, 
Ivan Perišić, Dejan Lovren, a 
Mateo Kovačić, sydd i gyd yn 
brofiadol neilltuol, ac fe fydd 
hi’n ddiddorol gweld faint 
ohonyn nhw fydd yn rhan o’r 
ymgyrch hon.

Yn drist a distaw, mae’n rhaid 
i ni ganu’n iach â phedwar 
o’n “cenhedlaeth euraidd” ni 
– Gareth Bale, Chris Gunter, 
Johnny Williams a Joe Allen. 
Yn llygaid y Wal Goch, bydd 
pob un ohonyn nhw’n gewri, a 
dyma ddymuno’r gorau iddyn 
nhw yn y dyfodol. Does dim 
geiriau i fynegi eu cyfraniad 
nhw at bêl-droed Cymru. Felly’r 
unig beth y gallwn ni’i ddweud 
ydy “diolch o galon”. 

Fe fydd gwirfoddolwyr FSF 
Cymru ar gael i helpu ag 
unrhyw beth, ac mae gennyn 
ni linell gymorth 24 awr dros 
yr ychydig ddiwrnodau y mae 
disgwyl i’n cefnogwyr ni fod yn 
Split. Os byddai’n well gennych 
chi siarad ag un o’r menywod 
sy’n gwirfoddoli, fe allwn ni 
drefnu hynny. Mae gennyn 
ni hefyd berthynas ragorol 
â’r heddlu yng Nghymru ac 
yn lleol, ac â’r Gymdeithas 
Bêl-droed a swyddfa conswl 
Prydain.

Mae’n hynod o bwysig bod 
gennych chi yswiriant teithio 
ac yswiriant meddygol 
cynhwysfawr.

Gair i gall
Cadwch gopi o’ch pasbort 
a rhestr o rifau ffôn pwysig 
mewn rhywle lle gallwch 
chi gael gafael arnyn nhw’n 
rhwydd pe bai angen.  Mae’n 
syniad da sganio neu dynnu 
llun o’ch pasbort a’i ebostio 
atoch chi’ch hun.

Croeso i rifyn 63 o lyfryn gwybodaeth FSA Cymru gan 
Lysgenhadaeth y Cefnogwyr. Rydyn ni bron â dadebru ar 
ôl Cwpan y Byd yn Qatar, a dyma ni’n barod am ymgyrch 
newydd a llechen lân wrth droi ein golygon at yr Almaen. 
Mae’r daith honno’n dechrau yn Split, Croatia.  Yn 2023, mae’r 
calendr yn un cywasgedig, gydag 8 o gemau Pencampwriaeth 
Ewrop rhwng diwedd mis Mawrth a chanol mis Tachwedd.

DIOLCH

327 cap

Helpu a chefnogi cefnogwyr 
Cymru sy’n teithio i gemau 
oddi cartref. Ein nod ni yw 
rhoi gwybodaeth gywir a 
gwrthrychol, gan gynnwys 
llunio Asesiad Risg. Rydyn 
ni’n cyfleu’r hyn y mae 
asiantaethau eraill, fel 
heddluoedd, adrannau’r 
llywodraeth a’r awdurdodau 
pêl-droed yn ei argymell; 
rydyn ni’n cyhoeddi canllaw 
cynhwysfawr sy’n cael ei 
ddosbarthu’n rhad ac am 
ddim i bob cefnogwr sy’n 
teithio; mae gennyn ni linell 
gymorth 24 awr i gefnogwyr 
sydd mewn trafferth; ac 
rydyn ni’n trefnu gwasanaeth 
llysgenhadaeth i gefnogwyr 
dramor lle gallwn roi cyngor, 
arweiniad a chymorth yn ôl y 
galw.

Dydyn ni ddim yn goddef 
gwahaniaethu yn erbyn 
unigolion ar unrhyw sail gan 
gynnwys y canlynol: tarddiad 
ethnig, gallu, crefydd a 
chred, rhywedd, cyfeiriadedd 
rhywiol ac oedran. Rydyn ni’n 
ymwrthod â thrais, ar lafar 
ac yn gorfforol. Rydyn ni o 
blaid grymuso cefnogwyr pêl-
droed ar lawr gwlad. Rydyn 
ni am hyrwyddo diwylliant 

cadarnhaol yn y byd pêl-
droed ac ymhlith y cefnogwyr, 
gan gynnwys rhoi bri ar 
werthoedd fel chwarae teg a 
llywodraethu da. 

Rydyn ni’n gweithio gyda 
Chymdeithas Bêl-droed 
Cymru ar bob mater sy’n 
effeithio ar y cefnogwyr, i 
sicrhau bod llais y cefnogwyr 
yn cael ei glywed. Rydyn 
ni’n cynnal sgyrsiau cyson â 
Mr Mark Evans, y Pennaeth 
Materion Rhyngwladol, a’i 
staff.

Byddwn ni’n rhoi gwybod i’r 
Gymdeithas Bêl-droed am 
gwynion a safbwyntiau’r 
cefnogwyr, ac yn ceisio 
cynnwys cefnogwyr Cymru yn 
y cyfarfodydd hyn. 

DATGANIAD CENHADAETH 

Mae gan Croatia, neu 
Weriniaeth Croatia yn 
swyddogol, boblogaeth o 
bron i 3.9 miliwn. Mae hi’n 
wlad ar y groesffordd rhwng 
canol a de-ddwyrain Ewrop, 
a’i harfordir yn gyfan gwbl ar 
Fôr yr Adriatig. Mae’n ffinio â 
Slofenia i’r gogledd-orllewin, 
Hwngari i’r gogledd-ddwyrain, 
Serbia i’r dwyrain, a Bosnia a 
Herzegovina a Montenegro i’r 
de-ddwyrain. Mae’n rhannu 
ffin ar y môr â’r Eidal i’r 
gorllewin a’r de-orllewin. Mae 
gan Zagreb, sef y brifddinas 
a’r ddinas fwyaf, boblogaeth 
o 770,000. Mae Zagreb yng 
ngogledd y wlad, ryw 4 awr a 
250 milltir o daith mewn car o 
Split.

Ychydig dros ddeng mlynedd 
ar hugain yn ôl, roedd Croatia 
yn rhan o Weriniaeth Ffederal 
Sosialaidd Iwgoslafia, yn un o’r 
chwe gweriniaeth a oedd yn 
rhan o’r ffederasiwn - Bosnia 
a Herzegovina, Croatia, 
Macedonia, Montenegro, 
Serbia (gan gynnwys 
rhanbarthau Kosovo a 
Vojvodina) a Slofenia. Ar 25 
Mehefin 1991, datganodd 
Slofenia a Croatia’u 
hannibyniaeth, gan arwain 

i bob diben at roi’r hoelen 
olaf yn arch y Weriniaeth 
Ffederal. Y mis canlynol, 
ymosododd byddin Iwgoslafia 
ar Croatia. Byddin o Serbiaid 
yn bennaf oedd hon, dan 
reolaeth Slobodan Milosevic, 
a’r cyfiawnhad oedd bod 
angen amddiffyn y lleiafrif 
Serbaidd a oedd yn byw yno.  
Daeth y rhyfel yn Croatia i 
ben yn hydref 1995. Yn ôl yr 
amcangyfrifon, lladdwyd 
mwy na 100,000 o bobl a 
gorfodwyd dwy filiwn o bobl, 
dros hanner y boblogaeth, i 
ffoi o’u cartrefi o ganlyniad 
i’r brwydro ffyrnig rhwng mis 
Ebrill 1992 a mis Tachwedd 
1995.

Yn amlwg, roedd angen llawer 
o waith ailadeiladu, ac mae 
hwnnw’n dal i fynd rhagddo. 
Ond mae’r newid yn syfrdanol, 
a dweud y gwir, ac mae 
Croatia yn atyniad ffyniannus 
dros ben i dwristiaid, a hynny’n 
rhoi hwb mawr i’r economi. 
Ar 1 Ionawr 2023, ymunodd 
Croatia ag Ardal yr Ewro ac 
Ardal Schengen, sy’n golygu 
mai’r Ewro yw’r arian sy’n cael 
ei ddefnyddio yno bellach, yn 
hytrach na Kuna Croatia. 

CROATIA

Hedfan
Does dim hediadau 
uniongyrchol o Brydain ar 
gael tan ddechrau tymor y 
gwyliau, ond mae rhai ar gael 
drwy feysydd awyr eraill – yn 
bennaf Rhufain, Frankfurt a 
Zagreb.

O Faes Awyr Split i ganol y 
ddinas
Mae’n daith o ryw hanner awr 
mewn car i ganol y ddinas. 
Mae tacsis yn weddol ddrud, 
yn enwedig os ydych chi’n 
teithio ar eich pen eich hun. 
Fe allwch chi hefyd alw Uber 
sy’n costio tua 10 Ewro yn 
rhatach na’r pris arferol, sef 
rhwng £40 a £45.

Gwasanaethau bws
Mae gwasanaethau bws 
rheolaidd ar gael sy’n gadael 
o’r tu allan i brif adeilad 
Maes Awyr Split. Bws Croatia 
Airlines ydy un o’r rhain (sydd i 
fod i gyd-daro ag amseroedd 
hediadau’r cwmni). Mae tocyn 
unffordd yn costio €5.97, 
a’r daith yn para tua 30-40 
munud. Mae modd talu’r 
gyrrwr/casglwr tocynnau ar 
y bws. Mae hefyd fysus eraill 
sy’n cynnig gwasanaethau 
am yr un pris ac sy’n cymryd 

yr un faint o amser. Yn syml, 
ewch allan o’r maes awyr a 
chwiliwch am unrhyw giw o 
deithwyr sy’n aros i gamu ar 
fws!

Bydd y bysus hyn yn mynd 
â chi ar eich pennau i’r brif 
orsaf fysus yn Split, sydd ger 
yr orsaf drenau a’r porthladd. 

Bysus o Zagreb
Yn ystod mis Mawrth, mae’r 
trenau i Split yn gadael 
unwaith y dydd, am 3.15pm. 
Mae’r daith yn cymryd 6 awr 
a 21 munud, gan adael o orsaf 
Zagreb Glavni Kolodvor (y 
brif orsaf drenau) yng 
nghanol Zagreb. Mae’r trên 
yn cyrraedd prif orsaf drenau 
Split, sydd y drws nesaf i’r 
porthladd fferis a’r brif orsaf 
fysus, gwta bum munud o 
ganol y ddinas. Bydd y trên yn 
stopio mewn 16 o orsafoedd 
eraill ar y ffordd. Mae trên 
dros nos ar gael hefyd. Mae 
prisiau’r tocynnau’n amrywio 
yn dibynnu ar ddosbarth 
y cerbyd, ond ar hyn o 
bryd, mae tocyn unffordd i 
oedolyn yn costio tua £22 ar 
gyfartaledd. 

 

CYRRAEDD SPLIT Bysus o Zagreb
Bydd “Flexi bus” rheolaidd 
ar gael yn ystod mis Mawrth, 
a hwnnw’n costio tua £20 
am daith unffordd a £35 am 
daith ddwyffordd, ond bydd 
y pris yn dibynnu ar ba bryd y 
byddwch chi’n teithio. Mae’r 
daith yn cymryd tua 5 awr.

Split ydy ail ddinas fwyaf 
Croatia, ac mae hi’n sefyll ar 
arfordir yr Adriatig. Mae Split 
yn lle poblogaidd sy’n denu 
twristiaid, ac mae’n enwog 
am ei thraethau ysblennydd, 
ynghyd â’i hamgueddfeydd 
a’i hadfeilion pensaernïol 
sy’n dyddio yn ôl i gyfnod y 
Rhufeiniaid. Yn y ddinas hon 
y mae Palas Diocletian, safle 
Treftadaeth y Byd UNESCO a 
heneb Rufeinig enwog. Mae 
gan Split boblogaeth o tua 
180,000, er bod y ffigwr yn 
cynyddu i bron i 350,000 wrth 
gynnwys yr ardal fetropolitan 
ehangach. Byddwn ni’n 
ymweld ym mis Mawrth, ar 
drothwy’r tymor gwyliau, 
felly fydd pethau ddim mor 
brysur, ond bydd digon yn 
digwydd hefyd. Dydy holl 
aelodau’r Wal Goch ddim 
yn hoffi treulio’u hamser 
i gyd mewn bariau, ac i’r 
rheini sy’n mwynhau dilyn eu 
trwynau dramor, mae Split 
yn lleoliad perffaith. Mae 
modd treulio oriau’n cerdded 
ar hyd y promenâd, neu’r 
“Riva” fel mae’n cael ei alw 
ar lawr gwlad, neu’n crwydro 
drwy’r hen dref. Beth bynnag 
wnewch chi, mae digonedd 
i’w weld ac i’w wneud.

Bydd angen ychydig oriau 
arnoch chi fan lleiaf i gael 
blas o’r hen ddinas, a’r ffordd 
orau o wneud hyn ydy ar 
ddwy droed. Anelwch am 
sgwâr Pjaca lle mae hen 
neuadd y dref yn bwrw’i threm 
dros y caffis a’r bariau. Mae 
Sgwâr y Ffrwythau hefyd yn 
lle nodedig – wedi’i enwi ar ôl 
y farchnad a fyddai’n cael ei 
chynnal yno am ganrifoedd. 
I weld sut bydd pobl Split yn 
treulio’u dyddiau, rhowch 
gynnig ar Stryd Marmont, sy’n 
dilyn llwybr i lawr at y môr. 
Yn y pen uchaf, mae siopau, 
caffis a bwytai ar bob tu.

Palas Diocletian yw atyniad 
diwylliannol ac atyniad 
ymwelwyr enwocaf Split. Er 
ei fod yn cael ei alw’n balas, 
mae’n debycach i gaer fawr 
sydd wedi’i hamgylchynu â 
muriau a thyrau.  Fe’i codwyd 
yn y bedwaredd ganrif 
gan Ymerawdwr Rhufain, 
Diocletian, a oedd eisiau caer 
i dreulio’i ymddeoliad ynddi. 
Fe gewch chi fynd i mewn i’r 
palas yn rhad ac am ddim 
gan ei fod yn rhan o’r ddinas. 
Ond mae’n rhaid talu i fynd i 
mewn i’r adeiladau y tu mewn 
i’r palas ei hun.

SPLIT

O’r maes awyr, fe allwch 
chi ddal Bws Maes Awyr 
Split; dyma’r opsiwn rhataf 
o beth tipyn. Bydd hwn yn 
mynd â chi i’r orsaf fysus yng 
nghanol Split, dafliad carreg 
o Borthladd Fferis Split, sydd 
funudau’n unig o fynedfa 
Palas Diocletian. Fe allwch chi 
wastad ddal tacsi i’r stadiwm, 
neu ddal tacsi’n uniongyrchol 
o’r maes awyr i’r stadiwm. 
Ond fe allai tacsi fod ddeg 
gwaith yn ddrutach na bws y 
maes awyr. Bydd bws wennol 
y maes awyr yn cymryd 30 
munud heb draffig.

Mae’n bwysig cofio bod 
modd cerdded i bobman yng 
nghanol Split. Os byddwch 
chi’n aros yng nghanol y dref 
neu yn yr Hen Dref, mae’n 
ddigon hawdd cerdded i’r 
stadiwm. Ond bydd bysus 
wennol ar gael yn rhad ac 
am ddim o’r promenâd hefyd, 
a bydd rhagor o fanylion ar 
gael ddiwrnod y gêm wrth 
gasglu’ch tocynnau.  
Ar ddiwedd y gêm, rydyn 
ni’n cynghori holl gefnogwyr 
Cymru i ddefnyddio’r bysus 
sydd ar gael i ddychwelyd 
i’r promenâd, yn hytrach na 
cherdded. Bydd y bysus yn 

mynd â’r HOLL gefnogwyr yn 
ôl i’r promenâd ger gwesty’r 
Ambassador. 

Hygyrchedd
Does dim cyfleusterau i 
gefnogwyr anabl yn y rhan 
o’r cae lle bydd y cefnogwyr 
oddi cartref. Mae tipyn o 
risiau i’w dringo, ac mae hi’n 
go gyfyng rhwng y seddi. Mae 
hefyd fwy o risiau i fynd i lawr 
i’r toiledau.  Serch hynny, mae 
lle i bobl anabl y tu ôl i gôl y 
De, sydd y drws nesaf i ardal 
y cefnogwyr oddi cartref. 
Mae hon yn rhan ddiogel o’r 
stadiwm, a does dim modd 
cyrraedd yno o ardaloedd y 
cefnogwyr eraill.

Mae ramp i lawr i’r fynedfa, lle 
dylai fod ciosg lluniaeth y tu 
allan (ond fydd dim byd poeth 
ar gael). Mae’r ardal hon yn 
cael ei rhannu â’r cefnogwyr 
cartref ac oddi cartref.

CYRRAEDD Y STADIWM

Bydd y Wal Goch yn mynd 
i mewn i’r stadiwm ar hyd 
ffordd goncrid sy’n arwain 
at fan archwilio tocynnau. 
Bydd cefnogwyr Cymru’n 
mynd drwy linell o ffensys 
sy’n arwain at sectorau 
penodol, ac yn fan hyn bydd 
y tocynnau’n cael eu sganio 
a’r cefnogwyr yn cael eu 
hadnabod.  Bydd pobl sydd 
â thocynnau ym Mharth B yn 
cael band garddwrn – nhw’n 
unig fydd yn cael y rhain a 
dim ond nhw fydd yn cael 
mynd i mewn i’r ardal hon.
Bydd bandiau garddwrn 
yn cael eu rhoi i gefnogwyr 
Cymru ym Mharth B. Dim ond 
y cefnogwyr hyn fydd yn cael 
mynd i mewn i’r ardal hon.  
Ar ôl archwilio’r tocynnau, 
bydd swyddogion diogelwch 
yn eich chwilio, gyda’r 
heddlu’n cadw golwg. Bydd 
staff diogelwch gwrywaidd a 
benywaidd i wneud y gwaith 
chwilio.

Ar ôl hynny, bydd y cefnogwyr 
yn mynd i mewn i ‘ffanbarth’ 
y cefnogwyr oddi cartref, lle 
bydd bwyd a diod a mwy o 
doiledau ar gael. Does dim 
hawl symud rhwng Parth A a 
Pharth B.

I fynd i’w parth nhw, bydd yn 
rhaid i’r cefnogwyr fynd drwy 
fynedfa arall i Barth A neu 
B, ynghyd â chael archwiliad 
diogelwch arall. Ond mae 
croeso iddyn nhw ddychwelyd 
i ‘ffanbarth’ y cefnogwyr oddi 
cartref ar ôl mynd i mewn 
i’r stadiwm. Bydd unrhyw 
gefnogwr sy’n cyrraedd heb 
docyn yn cael ei dywys o’r 
stadiwm drwy’r allanfa  
ar y dde.

Bydd cefnogwyr Cymru a 
Croatia yn mynd i mewn drwy 
giât B. Does dim ffensys fan 
hyn, a’r stiwardiaid fydd yn 
gwahanu’r cefnogwyr.
Mae’r toiledau yng nghefn 
ardal yr ymwelwyr. Rhaid 
i ddynion a menywod 
ddefnyddio’r grisiau sydd ar 
y naill ochr i’r fynedfa. Mae 
tua dwsin o wrinalau i ddynion 
a 5 ciwbicl, ond mae llai o 
gyfleusterau i’r menywod. 
Mae llwybrau clir ac amlwg 
bob ochr i’r fynedfa, a 
gofynnir yn garedig i ddynion 
ddefnyddio toiledau’r dynion 
yn unig.  Ers ein hymweliad, 
rydyn ni wedi clywed y 
bydd ciwbiclau symudol 
ychwanegol yn y cyntedd 
hefyd.

STADION POLJUD

Does gan y stadiwm ddim 
cyfleusterau lluniaeth 
parhaol, ond yn ystod ein 
hymweliad ni, fe gawson ni 
addewid y byddai arlwyo 
ar gael wrth fynedfa’r 
cefnogwyr oddi cartref, yn yr 
ardal y tu allan i’r stadiwm. 
Rydyn ni’n credu bellach y 
bydd hyn yn digwydd. 

Bydd cefnogwyr Cymru 
wedi’u lleoli ym Mharth A 
(gyda ffensys cawell) a Pharth 
B, lle mae modd gweld yn 
well. Bydd cefnogwyr anabl 
Cymru yn rhannu ardal â’r 
cefnogwyr cartref i’r chwith 
o Barth A, gyda ramp i 
gyrraedd yno.

Grŵp o gefnogwyr Hajduk 
Split ydy’r “Torcida”, ac maen 
nhw’n cael eu hadnabod fel 
un o’r grwpiau Ultra hynaf 
yn Ewrop – fe gawson nhw’u 
sefydlu yn 1950. Fyddan 
nhw ddim yn mynd i gemau 
rhyngwladol yn aml iawn, 
ond yng ngemau’r clwb 
maen nhw’n creu awyrgylch 
arbennig o stand y gogledd, 
ac yn cael eu cydnabod 
fel un o’r sefydliadau Ultra 
amlycaf ac uchaf eu parch. 
Ym mhobman drwy’r ddinas, 
fe welwch chi graffiti a 
murluniau’r Torcida – maen 
nhw’n rhan bwysig iawn o’r 
ddinas a’i diwylliant.

Maen nhw’n diriogaethol iawn 
ac yn teimlo’n angerddol 
am eu dinas a’r ardaloedd 
lle maen nhw’n byw. Er nad 
ydyn ni’n disgwyl unrhyw 
drafferthion yn ystod ein 
hymweliad, mae angen i 
gefnogwyr Cymru fod yn 
wyliadwrus, yn enwedig 
ddiwrnod y gêm, yn ardal 
“yr hen dref” yn enwedig, 
sef yr ardal rhwng y môr a’r 
stadiwm. Maen nhw wedi 
codi ychydig o dwrw yn y 
gorffennol yn ystod gemau 
clwb, a byddan nhw’n aml 

yn dod i mewn i fariau i gael 
gwared ar faneri, yn enwedig 
yn agos at y stadiwm. Ond fe 
allai hyn ddigwydd unrhyw le 
yn y ddinas. 

Bydd bysus yn cael eu 
darparu i gludo cefnogwyr 
Cymru o’r ardal sy’n agos at 
westy’r Ambassador, sydd 
ar lan y môr. Bydd y bysus 
yn mynd â chi i’r stadiwm ac 
dod â chi yn ôl ar ôl y gêm. 
Er hynny, rydyn ni’n disgwyl i 
lawer gyrraedd yno’u hunain, 
gan mai dim ond tua milltir 
ydy’r daith, ac fe allwch chi 
hefyd gael Uber neu dacsi 
lleol. Ar ôl gemau, mae 
cyrraedd ardal y bariau ar 
y promenâd wedi bod yn 
broblem i rai cefnogwyr oddi 
cartref yn y gorffennol, yn 
enwedig wrth gerdded yn ôl 
drwy strydoedd culion yr hen 
dref. Felly’r bysus ydy’r opsiwn 
gorau a dweud y gwir. Serch 
hynny, mae croeso i chi ddod 
o hyd i’ch ffordd eich hun yn 
ôl – dydy hi ddim yn daith bell 
i’w cherdded. Ond dal y bysus 
ydy ein cyngor ni, ar ôl siarad 
â Chymdeithas Bêl-droed 
Croatia. 

TORCIDA Gan amlaf, mae pawb yn 
ddigon cyfeillgar yn ystod 
gemau rhyngwladol, ond 
mae’n bwysig ein bod ni’n 
rhoi’r holl ffeithiau i’r Wal 
Goch. Fe allwch chi wedyn 
wneud eich penderfyniadau 
eich hun ar sail y wybodaeth 
honno.

Oherwydd bod disgwyl i’r 
galw am docynnau fod yn 
hynod o uchel, bydd trefniant 
llawn i gasglu tocynnau ar 
gyfer y gêm hon.

Bydd modd casglu tocynnau 
o Westy’r Ambassador, Split 
(Promenâd Riva) ddydd 
Gwener 24 Mawrth (11am-
5pm) a ddydd Sadwrn 25 
Mawrth (10:30am-4:30pm). 
Does dim lle addas i gasglu 
tocynnau yn y stadiwm.

Bydd angen i bob cefnogwr 
sydd â thocyn wedi’i neilltuo 
yn ei enw gasglu’r tocyn 
hwnnw. Fydd dim modd i’r 

Bydd gêm y cefnogwyr, 
sy’n cael ei threfnu gan Neil 
Dymock a Gôl Cymru, yn 
cael ei chynnal mewn tref o’r 
enw Kastela, 20km y tu allan i 
Split, a hynny mewn clwb pêl-
droed o’r enw HNK VAL.
Cyfeiriad y cae ydy Cesta dr. 
Franje Tuđmana 924, Kaštel 
Stari.

Bydd Maer Kastela yn y gêm 
ynghyd â phlant sy’n dioddef 

prif arweinwyr gasglu ar ran 
y bobl maen nhw wedi prynu 
drostyn nhw.

Os na fydd cefnogwyr yn 
casglu eu tocynnau, bydd 
y gêm yn cael ei thynnu 
oddi ar eu hanes prynu, 
heb ad-daliad, a byddan 
nhw’n cael eu rhoi yn y grŵp 
blaenoriaeth isaf ar gyfer 
gêm oddi cartref nesaf tîm y 
dynion.

Mae digonedd o fariau a 
bwytai yn yr ardal hon, a 
bydd bysus ar gael o fan hyn 
i’r stadiwm ddiwrnod y gêm, 
ac yn ôl ar ôl y gêm.

CASGLU TOCYNNAU GÊM Y CEFNOGWYR

o Syndrom Down (nhw sydd 
wedi dylunio’r poster) a’u 
rhieni. Bydd arian yn cael ei 
godi i’w sefydliad.

Mae Neil am geisio trefnu bws 
i dîm y cefnogwyr o Westy’r 
Ambassador yn Split, gan 
adael am 11.30am ar y 25ain, 
a chyrraedd yn ôl yn Split am 
5.30pm.

Gall colli pasbort achosi 
pryder, a bydd yn ychwanegu 
costau at eich taith, felly 
cofiwch geisio cadw’ch 
pasbort yn ddiogel. Rydyn 
ni hefyd yn eich cynghori i 
gadw copi digidol o dudalen 
y ffotograff ar eich ffôn, 
rhag ofn y bydd angen ichi 
brynu dogfen i deithio mewn 
argyfwng i gyrraedd adref.
  
Os collwch chi eich pasbort 
tra byddwch chi dramor, neu 
os byddwch chi’n anlwcus a 
rhywun yn ei ddwyn, mae dau 
beth i’w wneud ar unwaith:

• Canslo eich pasbort:  
Rhowch wybod i’r Swyddfa 
Gartref ar unwaith eich bod 
wedi colli eich pasbort er 
mwyn lleihau’r risg y bydd 
rhywun arall yn defnyddio 
eich pasbort neu eich 
manylion adnabod

• Rhowch wybod i’r heddlu 
lleol bod eich pasbort ar 
goll:  Os ydych chi’n credu 
bod rhywun wedi dwyn eich 
pasbort, dylech roi gwybod 
i’r heddlu cyn gynted â 
phosib. Efallai y bydd angen 
cyfeirnod trosedd arnoch 
i’w roi i’r llysgenhadaeth neu 

swyddfa’r conswl Prydeinig, 
yn ogystal ag i wneud hawliad 
ar eich yswiriant teithio

I wneud cais am ddogfen 
i deithio mewn argyfwng, 
rhaid i’r canlynol i gyd fod yn 
berthnasol:

• rydych chi’n ddinesydd o 
Brydain

• rydych chi y tu allan i’r 
Deyrnas Unedig

• mae eich pasbort ar goll, 
wedi’i ddwyn, yn llawn neu 
wedi dod i ben yn ddiweddar, 
neu mae’r pasbort yn ngofal 
Swyddfa Pasbortau EM neu 
lysgenhadaeth dramor

• nid oes amser gennych chi i 
adnewyddu eich pasbort neu 
i gael pasbort newydd cyn 
teithio

• mae modd ichi roi prawf 
o’ch cynlluniau teithio, 
er enghraifft cadarnhad 
archebu (neu gynlluniau 
teithio ysgrifenedig manwl os 
na allwch chi drefnu ymlaen 
llaw)

COLLI PASBORT COLLI PASBORT

Mae dogfen i deithio mewn 
argyfwng (ETD) yn eich 
galluogi i adael y wlad rydych 
chi ynddi, a theithio i leoliad 
arall drwy uchafswm o bum 
gwlad. Gan amlaf, fe allwch 
chi ei defnyddio hefyd i 
ddychwelyd i’r wlad rydych 
chi’n dod ohoni, os mai yn y 
fan honno rydych chi’n byw.

Bydd eich cynlluniau teithio 
(y gwledydd a’r dyddiadau) 
wedi’u hargraffu ar eich 
dogfen i deithio mewn 
argyfwng. Os byddwch chi’n 
newid eich cynlluniau teithio 
ar ôl cael eich dogfen i 
deithio mewn argyfwng, bydd 
angen ichi wneud cais am un 
newydd.

Os mai’r Deyrnas Unedig 
yw pen eich taith, efallai y 
bydd staff y ffiniau’n cadw 
eich dogfen i deithio mewn 
argyfwng ar ôl ichi gyrraedd 
yno. Fe all staff y ffiniau 
mewn lleoliadau eraill gadw’r 
ddogfen hefyd pan fyddwch 
chi wedi cyrraedd pen eich 
taith.

Mae modd gwneud cais 
ar-lein.

Mae’n costio £100 i wneud 
cais am ddogfen i deithio 
mewn argyfwng. Nid oes 
modd ad-dalu’r ffi. Fe allwch 
chi dalu ar-lein wrth wneud y 
cais. Os na wnewch chi hyn, 
gofynnir ichi dalu dros y ffôn.
Efallai y bydd angen ichi 
fynd i apwyntiad yn y 
llysgenhadaeth, yr uchel 
gomisiwn, neu swyddfa’r 
conswl Prydeinig ar ôl 
gwneud cais ar-lein. Ar ôl i chi 
gyflwyno’ch cais, byddwch 
yn cael gwybod a oes angen 
apwyntiad arnoch.

Bydd angen ichi roi rhif ffôn a 
chyfeiriad e-bost fel rhan o’ch 
cais.

https://www.apply-
emergency-travel-document.
service.gov.uk/

Does dim gwarant y bydd eich 
pasbort newydd yn barod 
mewn pryd i ddal yr awyren 
rydych chi wedi’i threfnu. 

Cysylltwch â ni i gael cymorth  
 +44 7479 203205

https://www.apply-emergency-travel-document.service.gov.uk/
https://www.apply-emergency-travel-document.service.gov.uk/
https://www.apply-emergency-travel-document.service.gov.uk/

Gofalwch fod eich pasbort 
yn cael ei stampio wrth i chi 
fynd i mewn i Croatia. Bydd 
swyddogion y ffiniau yn 
defnyddio stampiau pasbort 
i sicrhau eich bod chi’n 
cydymffurfio â’r cyfyngiad 
o 90 diwrnod i aros am 
gyfnodau byr heb fisa yn 
ardal Schengen.

Rhaid i’ch pasbort:
• Fod wedi’i roi lai na 10 
mlynedd cyn y dyddiad pan 
ewch chi i mewn i’r wlad 
(edrychwch ar y dyddiad 
cyhoeddi)

• Fod yn ddilys am o leiaf 3 
mis ar ôl y dyddiad rydych 
chi’n bwriadu gadael 
(edrychwch ar dyddiad dod i 
ben)

Does dim angen i deithwyr 
gwblhau ffurflen gyrraedd 
ar-lein cyn ymweld â Croatia 
bellach. Serch hynny, rhaid 
i bob gwladolyn o drydydd 
gwledydd (gan gynnwys 
dinasyddion Prydain) 
gofrestru i ddweud eu bod 
nhw wedi cyrraedd Croatia, 
a hynny gyda’u llety o fewn 
1 diwrnod i gyrraedd, neu 
gyda’r heddlu o fewn 48 awr.

Does dim angen i deithwyr 
ddangos tystysgrif brechiad 
COVID-19, cael prawf 
negyddol, na dangos 
tystysgrif gwella i fynd i mewn 
i Croatia.

Gofal iechyd
Fe ddylech chi wneud cais 
am Gerdyn Yswiriant Iechyd 
Byd-eang Prydain (GHIC) 
neu Gerdyn Yswiriant Iechyd 
Ewrop (EHIC) cyn gadael 
Prydain – mae’r rhain ar gael 
yn rhad ac am ddim. Os oes 
gennych chi EHIC eisoes, 
bydd yn ddilys cyn belled nad 
ydy’r dyddiad arno wedi dod 
i ben.

Mae’r GHIC neu’r EHIC yn 
rhoi’r hawl ichi gael triniaeth 
feddygol gan y wladwriaeth 
os bydd angen hynny arnoch 
chi yn ystod eich taith. Bydd 
unrhyw driniaeth sy’n cael 
ei rhoi yr un fath â honno a 
roddir i wladolion Croatia. 
Os nad oes gennych chi eich 
EHIC neu os ydych chi wedi’i 
golli, ffoniwch Dîm Gofal 
Iechyd Tramor y GIG ar +44 
191 218 1999 i gael tystysgrif 
dros dro yn ei le.

GWYBODAETH GAN YR ‘FDCO’ GWYBODAETH GAN YR ‘FDCO’

Mae’n bwysig eich bod chi’n 
prynu yswiriant teithio sy’n 
addas i’ch anghenion. Dydy’r 
GHIC neu’r EHIC ddim yn 
disodli yswiriant teithio, a 
dylech chi gael y naill a’r llall 
cyn teithio. Dydy’r cerdyn 
ddim yn berthnasol i bob 
cost sy’n gysylltiedig â gofal 
iechyd – fel costau meddygol 
dod adref, triniaeth feddygol 
barhaus, a thriniaeth nad 
yw’n driniaeth frys.

Deddfau lleol
Mae’n syniad da cario 
eich pasbort gyda chi o le 
i le, gan mai dyma’r unig 
ddull adnabod sy’n cael 
ei gydnabod yn ffurfiol 
yn Croatia. Ond cadwch 
hwnnw’n ddiogel.

Cadwch lungopi o fanylion 
y dudalen sy’n dangos pwy 
ydych chi yn rhywle diogel, 
gan gynnwys manylion eich 
perthynas agosaf.

Fe ddylech chi barchu’r 
cyfreithiau a’r arferion lleol 
drwy’r adeg. Yng nghanol 
rhai o drefi Croatia, fe all yr 
awdurdodau roi dirwyon yn y 
fan a’r lle i bobl sy’n ymddwyn 
yn amhriodol – er enghraifft, 

am gerdded drwy drefi heb 
grysau neu mewn dillad nofio, 
gwisgo dillad sy’n hyrwyddo 
cyffuriau, neu gysgu mewn 
mannau cyhoeddus. Mae 
arwyddion yn y rhan fwyaf 
o drefi yn rhoi gwybod beth 
sydd wedi’i wahardd dan y 
gyfraith yn lleol. Fe ddylech 
chi fod yn ymwybodol o’r 
hyn sydd o’ch cwmpas, gan 
gynnwys yr arwyddion, a 
gofyn am gyngor gan bobl 
leol os na fyddwch chi’n sicr.

Bydd dirwyon a dedfrydau yn 
y carchar yn cael eu rhoi am 
droseddau sy’n ymwneud â 
chyffuriau.

nogometni stadion

željeznička stanica

AMBELL AIR AC YMADRODDGWYBODAETH GAN YR ‘FDCO’

Troseddu
Mae lefelau troseddu’n isel a 
throseddau treisgar yn brin.
Mae rhai ymwelwyr wedi 
mynd i helbul yn y clybiau 
bondigrybwyll i ‘foneddigion’, 
gan wynebu biliau rhy ddrud o 
lawer, sydd weithiau’n filoedd 
o bunnoedd o Ewros. Bydd y 
bobl hyn yn cael eu bygwth 
â thrais os byddan nhw’n 
gwrthod talu.

Byddwch yn ofalus yn yr 
ardaloedd twristaidd prysur, 
lle bydd lladron pocedi 
wrth eu gwaith. Peidiwch â 
chario symiau mawr o arian 
gyda chi. Peidiwch â gadael 
pethau gwerthfawr o’ch 
golwg, yn enwedig ar y traeth. 
Defnyddiwch sêff mewn 
gwesty os bydd hynny’n 
bosibl.

Rhowch wybod am bob 
digwyddiad troseddol i’r 
heddlu lleol a gofalwch gael 
adroddiad gan yr heddlu.
Fe wnaeth tua 727,555 o 
wladolion Prydain ymweld â 
Croatia yn 2022. Fydd dim 
trafferthion o gwbl ar y rhan 
fwyaf o ymweliadau.

Arian
Ers 1 Ionawr 2023, yr Ewro 
yw arian Croatia. Roedd 
Kunas Croatia yn dal i gael 
eu derbyn tan 15 Ionawr. Mae 
modd eu newid am Ewros ym 
manciau Croatia tan ddiwedd 
2023. 

Mae’r rhan fwyaf o fanciau 
a gwestai yn derbyn y prif 
gardiau credyd a debyd. 
Mae’r rhan fwyaf o beiriannau 
twll yn y wal yn derbyn 
cardiau credyd a debyd 
rhyngwladol safonol.

Mae modd cyfnewid 
punnoedd sterling a doleri’r 
Unol Daleithiau yn rhwydd 
am Ewros. Wrth gyfnewid 
arian, defnyddiwch lefydd 
dibynadwy yn unig, fel 
banciau a swyddfeydd 
cyfnewid arian.



Llinell gymorth FSA Cymru:
+44 7479 320520

Cynnwys: Paul Corkrey
Y Lluniau: FAW
Cyfieithu: Rhys Iorwerth
Dylunio: Celt Iwan


